
Предмет: Соопштение за јавност
Законска заштита за сите деца од лошите облици на детски труд
Почитувани,

Здружение за унапредување и заштита на правата на работниците Достоинствен Работник од Прилеп по повод 12 јуни – Светскиот ден против злоупотреба на детскиот труд нагласува дека  државата треба да ги заштити децата од работа која е опасна или која може да им наштети на нивното здравје. Децата воедно имаат право на достоинствен живот и бесплатно образование.

Во Република Македонија основното и средното образование е задолжително за сите граѓани, сепак повеќе од 1000 деца не се вклучени во редовниот систем на образование кои своето детство го поминуваат на улица живеејќи под ведро небо и без родителска грижа. Најчество овие деца се и жртви на злоупотреба на најлошите форми детски труд конкретно во земјоделскиот сектор.

Според, Извештајот на Министерството за труд на САД за 2015 година за најлошите облици на детски труд се вели дека Република Македонија има умерен напредок во елиминирање на најлошите облици на детскиот труд. Но, исто така се потенцира дека во Македонија и понатаму има деца ангажирани во детски труд вклучувајќи го питачењето и сексуалната експлоатација за пари.

Здружение Достоинствен Работник потенцира дека Република Македонија се обврза за спроведување на Конвенцијата за правата на детето и Конвенцијата за најлошите форми на детскиот труд и да превземи активни мерки за заштита на децата од сите облици на насилство, злоупотреба и запоставување од страна на нивните родители или кој било друг што се грижи за нив.

Здружение Достоинствен Работник го повикува ресорното Министерство за труд и социјална политика поточно секторите за заштита на децата, политики од областа на трудово право и политики за вработување како и безбедност и здравје при работа за спроведување и следење на Конвенцијата за правата на детето и другите сродни конвенции во согласност со законските регулативи, правилниците и процедурите, а исто така и граѓанските организации кои се залагаат за правата на младите и децата во Република Македонија за подобар достоинствен живот.

Во светот има приближно 246 милиони деца на возраст од 6 до 17 години чиј труд се злоупотребува, а околу 186 милиони се деца под 15 години. Поразувачки е фактот дека мнозинството, односно 110 милиони се деца под 12 години кои работат со полно работно време и најчество во лоши работни услови.

Здружение Достоинствен Работник потенцира дека Државниот инспекторат за труд мора да биде поактивен на терен со цел согледување на состојбите на децата ангажирани во детски труд во Македонија и нивна заштита во согласност со Законот за работни односи и другите законски регулативи од трудовото и семејното право и детската заштита.

